
ПРИСТАПОТ ДО ИНФОРМАЦИИ – СЕГАШНОСТ И ИДНИНА
(ПРЕДИЗВИЦИ И НАЈДОБРИ ПРАКТИКИ ЗА НЕГОВА УСПЕШНА ИМПЛЕМЕНТАЦИЈА)

ВОВЕД
Правото на пристап до информации е едно од основните човекови права, кое овозможува транспарентност и отчетност на институциите. Ова право е признато во бројни меѓународни документи, како што се Универзалната декларација за човекови права и Меѓународниот пакт за граѓански и политички права, а во последниве децении, пристапот до информации стана клучна компонента на демократијата и владеењето на правото.
Целта на овој документ е да ја покаже во куси рамки глобалната имплементација на правото на пристап до информации, да се разгледаат предизвиците и успесите, како и да се наведат најдобрите пракси и препораки за идни подобрувања.
МЕЃУНАРОДНИ СТАНДАРДИ И ПРАВНИ РАМКИ
Меѓународните институции, како што се ООН и Советот на Европа, поставија основни стандарди за пристапот до информации, при што најзначајни се следниве документи:
· Универзалната декларација за човекови права (1948): Гарантира право на слобода на изразување, што го вклучува и правото на информации.
· Меѓународниот пакт за граѓански и политички права (1966): Член 19 го гарантира правото на слобода на изразување, вклучувајќи и пристап до информации.
· Конвенцијата за заштита на човековите права и основни слободи (1950): Потврдува дека правото на слобода на изразување подразбира и право на пристап до информации.
Покрај овие документи, постојат и регионални законски рамки и практики кои го промовираат правото на пристап до информации, како што се:
· Законите за слободен пристап до информации во Европа и земјите членки на Европската Унија
· Уредбата на Европскиот парламент, Советот и Комисијата (1049/2001) за пристап до јавни документи
· Конвенцијата на Советот на Европа за пристап до официјални документи (CETS бр. 205), позната и како Тромсо конвенција, донесена на 18 јуни 2009 година во Тромсо, Норвешка, а стапи на сила на 1 декември 2020 година.
· Законите за слободен пристап до информации во земјите од Латинска Америка, како што е Законот од Чиле (2008), кој служи како модел за регионални реформи.
ПРИМЕРИ НА ИМПЛЕМЕНТАЦИЈА НА ПРАВОТО НА ПРИСТАП ДО ИНФОРМАЦИИТЕ И ГЛОБАЛНАТА ПРАКСА
Правото на пристап до информации е признато и регулирано право во голем број земји низ светот, но степенот на имплементација и ефикасност на законите кои се однесуваат на ова право, значително се разликува од земја до земја. Во продолжение неколку примери од различни региони:
· Шведска (Европа): Шведска е првата земја во светот која го донесе Законот за слободен пристап до информации во 1766 година, што ја претставува како лидер во оваа област. Во Шведска, пристапот до информации е заштитен со уставни закони и е многу добро регулиран.
· САД: Законот за слободен пристап до информации (Freedom of Information Act - FOIA) е усвоен во 1966 година и претставува еден од најсилните закони на оваа тема. Иако, Законот е успешен во обезбедувањето пристап до документи кои се однесуваат на владата, прашањата за квалитетот на податоците и застојот во одговорите на барањата, претставуваат предизвик.
· Јужна Африка: По укинувањето на апартхејдот, Јужна Африка донесе еден од најнапредните закони за слободен пристап до информации (Promotion of Access to Information Act, 2000), кој значително ја подобри транспарентноста на владата и овозможи јакнење на граѓанските права.
· Индија: Индија има Закон за слободен пристап до информации (RTI Act, 2005), кој значително ја зголеми транспарентноста на јавните институции. Од друга страна, праксата покажува дека расте бројот на случаи на злоупотреби и корупција што излегуваат на виделина благодарение на законот за пристап до информации.
ПРЕДИЗВИЦИ И НАЈДОБРИ ПРАКТИКИ
Предизвици:
· Технички бариери: Во многу земји во развој, пристапот до информации е ограничен поради недостаток на соодветни ИТ инфраструктури.
· Административни пречки: Во некои земји, владините институции често користат административни процедури и бирократски пречки за да го ограничат пристапот до информациите за граѓаните.
· Заштита на приватноста: Балансот помеѓу правото на слободен пристап и потребата за заштита на приватноста и националната безбедност е сложен процес и бара големо внимание за информациите од оваа област.
Најдобри практики:
· Електронски платформи: Многу земји започнаа да создаваат електронски платформи за поднесување барања за пристап до информации. Ова е еден од најуспешните методи за унапредување на транспарентноста.
· Обука на јавните службеници: Обуките на вработените во јавниот сектор за примена на законот за пристап до информации е најдобра пракса за негова ефикасна имплементација.
· Кампањи за подигнување на јавната свест: Важно е граѓаните да бидат информирани за нивното право на пристап до информации и како истото да го користат.
РАЗЛИКИ ВО ПРИМЕНА НА ПРАВОТО НА ПРИСТАП ДО ИНФОРМАЦИИ ВО РАЗЛИЧНИ РЕГИОНИ
· Европа: Многу европски земји имаат високо развиени механизми за пристап до информации. Сепак, практиката покажува дека некои земји се соочуваат со предизвици во однос на слободата на информациите поради политички притисоци и ограничувања на слободата на медиумите.
· Азија: Во Азија, земји како Индија, Јапонија и Јужна Кореја имаат донесено законодавство кое ја регулира слободата на пристап до информации, но ова право е помалку застапено во земји како Кина, каде цензурата и контрола на интернетот значително го ограничуваат пристапот до информации. 
· Латинска Америка: Во Латинска Америка, земји како Чиле, Аргентина, Мексико и Бразил имаат развиено системи за пристап до информации, но во многу случаи е потребно подобрување на транспарентноста и поддршката за независните институции што ја контролираат имплементацијата на ова право.
· Африка: Во Африка, ИТ инфраструктурата се уште не е на задоволителното ниво, со што се отежнува имплементацијата на правото на пристап до информации. Меѓутоа, во Јужна Африка, Кенија и Гана, законите за слободен пристап успешно се спроведуваат, а африканските земји почнуваат да ја препознаваат важноста на транспарентноста во јавната администрација.

ВАЖНОСТ НА ЗАКОНИТЕ ЗА СЛОБОДЕН ПРИСТАП ВО БОРБАТА ПРОТИВ КОРУПЦИЈАТА
Многу земји ширум светот ги користат законите за пристап до информации како основни алатки во борбата против корупцијата. Транспарентноста на јавните набавки, финансиските извештаи на владините институции и други документи значително помагаат во спречување на злоупотребите поврзани со корупцијата.
· Индикативни примери:
· Мексико: Поради реформите во законодавството за пристап до информации, некои случаи на корупција излегоа на виделина, што доведе до кривични постапки и реконструкции на владините институции.
· Јужна Африка: Иако правото на пристап е добро регулирано, во пракса некои случаи покажуваат дека сè уште постојат недостатоци во неговото спроведување.
Овој тренд е особено важен во земји каде институциите за борба против корупција не функционираат ефикасно, па затоа пристапот до информации станува главен канал за откривање на незаконски дејствија.


ЕЛЕКТРОНСКИ СИСТЕМИ ЗА ПРИСТАП ДО ИНФОРМАЦИИ И ДИГИТАЛИЗАЦИЈА
Електронските платформи значително ја олеснија имплементацијата на правото на пристап во многу земји. Онлајн платформите на кои граѓаните можат да поднесат барања за информации од јавен карактер и да ги следат процесите за обработка на барањата, го зголемуваат нивото на транспарентност и ги намалуваат административните пречки.
· Пример од САД: Системот FOIAonline (онлајн систем за слободен пристап до информации во САД) овозможува граѓаните да поднесат барања и да добијат одговори брзо, без да мораат да минуваат низ комплицирани бирократски процедури.
· Генерални трендови во дигитализацијата: Земји како Естонија се лидери во дигитализацијата на јавните услуги, вклучувајќи пристап до информации. Во Естонија, граѓаните можат да добијат пристап до значајни јавни документи преку порталите за електронска администрација, а многу од естонските владини агенции се посветени на отворените податоци.
НЕЗАВИСНИ ОРГАНИ ЗА НАДЗОР И УЛОГАТА НА ГРАЃАНСКОТО ОПШТЕСТВО
Иако многу земји имаат закони за пристап до информации, нивното спроведување не е секогаш ефикасно без независни тела кои ги контролираат владините институции и обезбедуваат отчетност во нивното работење. Затоа, многу држави воспоставија комесари за информации или независни агенции кои се задолжени за надзор на имплементација на примената на законите за пристап до информации.
Пример: 
· Канадскиот Комесар за информации: Канадскиот Комесар за информации има овластување да испитува и да изрекува санкции на јавните институции кои не се придржуваат до Законот за пристап до информации. Ова тело има и функција за едукација на граѓаните и владините институции за правата и обврските во однос на пристапот до информации.
· Улогата на граѓанскиот сектор: Невладините организации и медиумите играат важна улога во промовирањето на транспарентноста. Во многу случаи, тие се иницијатори на кампањи кои се фокусираат на обезбедување пристап до информации и ги притискаат владините институции да ги исполни нивните обврски. Пример за тоа е организацијата Access Info Europe, која игра клучна улога во создавањето на законодавни промени во европските земји.
МОНИТОРИНГ НА ИМПЛЕМЕНТАЦИЈАТА НА ПРАВОТО НА ПРИСТАП
Меѓународните институции и независни организации често ја следат и оценуваат имплемнтацијата на правото на пристап до информациите на глобално ниво. Овие индекси можат да понудат корисни податоци за напредокот или назадувањето во однос на ова право.
· Индекс на слобода на информации: Ова е алатка која ги оценува земјите врз основа на нивната транспарентност и примената на правото на пристап до информации. Земји кои добиваат високи оценки се Шведска и Финска, а земји со ниски оценки се Индонезија и Кина.
· Глобален индекс на слобода на медиуми: Иако овој индекс се фокусира на медиумите, исто така, дава контекст на слободата на пристап до информации, бидејќи медиумите играат централна улога во објавувањето на јавни документи.
Земјите кои се предводници во пристапот до информации имаат високо развиени правни рамки, транспарентни владини практики и ефективни механизми за имплементација на правото на слободен пристап до информации. Овие земји го обезбедуваат правото на пристап за своите граѓани и создаваат отворени канали за јавен надзор, што доведува до подобрена отчетност и намалена корупција. Во продолжение некои од земјите со нивните најдобри практики:
Шведска
· Потполна транспарентност: Шведска гарантира дека сите документи поврзани со јавниот сектор се достапни за јавноста, освен ако не постојат конкретни законски ограничувања (како национална безбедност или лични податоци).
· Систем за електронски пристап: Шведска има високо развиен систем за електронски пристап до јавни документи, кој е интегриран со други јавни услуги преку државниот портал за е-услуги.
· Контрола и надзор: На национално ниво, Шведскиот омбудсман и други независни тела ја мониторираат примената на законот за слободен пристап, обезбедувајќи им на сите граѓани рамноправен пристап до информации.
Шведска продолжува да биде модел за успешна имплементација на правото на пристап, со силен акцент на транспарентноста и отчетноста.
САД
· Широка примена на FOIA: Одредба за слобода на информации на американскиот Стејт Департмент (FOIA). FOIA е наменет да обезбеди пристап до документи што ги создале федералните агенции. Формиран е систем за електронско поднесување барања за пристап, што го прави процесот побрз и поефикасен.
· Систем на класификации и исклучоци: Иако постојат исклучоци од пристапот до информации (како заштита на националната безбедност или приватноста), САД имаат развиен систем за оспорување на одлуките за одбиени барања преку судски процеси, што ја засилува транспарентноста.
· Граѓански активизам и медиуми: Медиумите и невладините организации активно го користат FOIA за откривање на информации кои не се лесно достапни, особено во случаи на неправилности во работата на институциите. Во многу случаи каде се преземени истраги, се резултат на поднесени барања по основ на FOIA.
Индија
· Динамичен процес на примена: Законот за пристап до информации овозможува секој граѓанин да побара и да добие документи од владините институции. Законот ги обврзува институциите брзо да одговараат на барањата, што значително ја подобрува транспарентноста на институциите.
· Независни механизми за надзор: Постојат независни комисии кои ја контролираат имплементацијата на Законот за пристап до информации и решаваат по жалбите на граѓаните во случај на неправилности во неговата имплементација.
· Примена на локално ниво: За разлика од многу други земји, Индија успешно го интегрира Законот за пристап до информации и на локално ниво, овозможувајќи зголемена транспарентност и отчетност.
· Вклученост на граѓаните: Активистите и граѓанските организации играат клучна улога во користењето на ЗПИ за откривање на неправилности и злоупотреби на властите.
Јужна Африка
· Обуки и поддршка: Во Јужна Африка активно се обучуваат јавните службеници и граѓаните за активно користење на правото на пристап до информации, со што се зголемува свеста за користење на законот.
· Постепена модернизација: Многу владини институции ги дигитализираат своите податоци и воведуваат онлајн платформи пристап до информациите.
· Независен надзор: Комесарот за информации игра клучна улога во мониторирањето на имплементацијата на Законот за пристап до информации (PAIA), обезбедувајќи отчетност и транспарентност.
Чиле
· Транспарентност и отчетност: Во Чиле активно се спроведува мониторинг на барањата за информации преку електронска платформа со јасно дефинирани рокови за одговор.
· Извештаи и отворени податоци: Владата обезбедува извештаи и отворени податоци за сите важни владини активности, што го зголемува јавниот надзор.
· Независен орган: Советот за слобода на информации е независно тело кое обезбедува независен надзор над примената на законот, и се грижи за јавниот интерес и заштита на правото на пристап.
Земјите кои се предводници во пристапот до информации, како Шведска, САД, Индија, Јужна Африка и Чиле, ја потенцираат важноста за транспарентност, надзор над имплементација на законите и електронските платформи за ефикасна имплементација на правото на пристап. Најдобрите практики вклучуваат:
1. Правни рамки кои јасно ги дефинираат правата и обврските.
2. Електронски системи за поднесување и следење на барањата за пристап до информациите.
3. Независни тела за надзор кои обезбедуваат отчетност.
4. Граѓанска вклученост и обуки на јавноста за нивните права.
Искуствата на овие земји покажуваат дека за успешна имплементација на правото на пристап, потребна е силна политичка волја, транспарентна администрација и тесна соработка со граѓанското општество.
Иднината на пристапот до информации ќе се обликува и имплементира од глобалните трендови во технологијата, демократијата како и од правата на граѓаните. Иако, правото на пристап до информации во многу земји се развиваше во текот на последните децении, иднината ќе биде обликувана од новите алатки и механизми за имплементација на ова право.
Клучни аспекти кои ќе ја обликуваат иднината на пристапот до информации:
ДИГИТАЛИЗАЦИЈА И АВТОМАТИЗАЦИЈА
Процесот на дигитализација ќе продолжи да игра клучна улога во достапноста на јавните податоци и информации. Во следните години, владите и јавните институции се повеќе ќе се ориентираат на дигитални платформи за управување со податоците и за обработка на барањата за пристап до информации. Овие платформи ќе обезбедуваат лесен и брз пристап до документите и ќе им овозможат на граѓаните да поднесуваат барања, да ги следат статусите на своите барања и да добијат одговори во реално и брзо време.
· Автоматизирана обработката на барањата: Новите технологии, како вештачката интелигенција (AI) и машинското учење (ML), ќе овозможат автоматско категоризирање и обработување на барањата за пристап до информации. Со помош на овие алатки, институциите ќе можат брзо да филтрираат барања и да ги доставуваат релевантните податоци на граѓаните.
· Анализа на големи податоци (Big Data): Со зголеменото собирање на податоци и нивната обработка, владите ќе можат да ги анализираат и делат податоците на поефикасен начин. Отворените податоци (Open Data) ќе продолжат да се развиваат и ќе бидат клучни за одржување на транспарентноста на владините институции.
ПОВРЗАНОСТ И ИНТЕРАКТИВНИ ПЛАТФОРМИ
Зголемувањето на интерактивните платформи и облак-услугите ќе овозможат глобален пристап до информации во реално време. Како што се подобрува интернет инфраструктурата, многу земји ќе создадат дигитални портали каде ќе бидат достапни отворените податоци, извештаите и документите, а истовремено ќе овозможат лесен пристап за поднесување барања и добивање одговори за информации од јавен карактер.
· Интегрирани платформи: Платформите кои комбинираат различни канали за комуникација (веб страници, мобилни апликации, социјални медиуми) ќе овозможат сите услуги поврзани со пристапот до информации да бидат на едно место, а тоа ќе го намали бирократскиот товар.
· Интеракција со јавните институции: Граѓаните ќе можат да се вклучат и активно да учествуваат во процесите за донесување одлуки преку директни онлајн канали за консултации и јавни дебати. Ова ќе го зголеми легитимитетот на владеењето и довербата во институциите.
ЗАШТИТА НА ПРИВАТНОСТА И ЕТИКА
[bookmark: _Hlk183765869]Со напредокот на технологијата и зголемената количина на податоци што се собираат, ќе се јавуваат нови предизвици во однос на заштитата на приватноста и етиката. Како што расте бројот на податоци кои се достапни за јавноста, ќе мора да се развиваат нови закони и практики за да се обезбеди баланс помеѓу правото на пристап и правото на приватност.
· Заштита на личните податоци: Секојдневно се зголемува бројот на лични и чувствителни податоци, што значи дека владите ќе треба да се грижат за заштитата на тие податоци, особено во контекст на Директивата за заштита на личните податоци (GDPR) на Европската Унија.
· Етички предизвици: Проширената контрола и мониторинг носат ризик од загрозување на личните слободи и права, како што се прекумерното следење на личните податоци преку социјалните мрежи или од страна на државните органи. Овие прашања создаваат потреба од воспоставување на нови правни и етички рамки.
ИНКЛУЗИВНОСТ И ПРИСТАПНОСТ
Бидејќи многу од земјите низ светот имаат различни нивоа на дигитална и технолошка инфраструктура, ќе биде важно правото на пристап до информации да биде прифатливо и достапно за сите, вклучувајќи ги ранливите групи и лицата со попреченост.
· Пристап до информации за сите: Земјите ќе треба да развијат политики и алатки кои ќе обезбедат еднаков пристап до информации и во руралните и оддалечените региони. Ова може да вклучува мобилни апликации, локални инфо-центри или други канали кои ќе ги надоместат инфраструктурните ограничувања.
· Пристапност за лицата со попреченост: Платформите за пристап до информации ќе мора да бидат компатибилни со стандардите за пристапност за лицата со попреченост, вклучувајќи ги текстуалните описи, софтвери за читање на екранот и други помошни алатки.
ЗГОЛЕМЕНА УЛОГА НА ГРАЃАНСКОТО ОПШТЕСТВО И МЕДИУМИТЕ
Граѓанското општество и медиумите ќе продолжат да играат клучна улога во поддршката на транспарентноста и надзор врз работата на институциите. Иднината на пристапот до информации значително ќе зависи од тоа како медиумите и невладините организации ќе ги користат технологиите за мониторирање и добивање на информации од јавен карактер.
· Граѓанскиот активизам: Организациите за човекови права и други граѓански иницијативи ќе имаат на располагање нови алатки за проверка на јавните податоци и информации кои се важни за јавноста, како што се јавните набавки, финансирање на политички кампањи и злоупотребата на власта.
· Слобода на медиумите и новинарството: Новинарите и медиумите се клучни за откривање и анализа на информации кои се од јавен интерес. Употребата на отворените податоци, анализата на големи податоци и специјализираните програми за развој на новинарски и аналитички вештини, ќе го зајакнат нивниот капацитет за транспарентно и одговорно информирање на јавноста за ефектите од владините политики и практики.
ГЛОБАЛНИ СТАНДАРДИ И СОРАБОТКА
Глобалната соработка меѓу државите и меѓународните организации ќе биде клучна за обезбедување стандарди и процедури за пристап до информации.
· Меѓународни договори и стандарди: Земјите можат да соработуваат на развој и усогласување на меѓународни рамки и договори кои ќе обезбедат унифицирани стандарди за пристап до информации. Пример за тоа е Архуската конвенција, која промовира пристап до информации, учество на јавноста во процесите на донесување одлуки и пристап до правда во прашања поврзани со животната средина.
· Зголемена транспарентност на глобалните институции: Глобалните организации како што се ООН, Светска банка и ММФ ќе продолжат да вршат притисок врз земјите за подобрување на нивната транспарентност и пристапот до информации и податоци во рамките на развојните цели и агендите за климатските промени и одржливот развој.

ЗАКЛУЧОК
Транспарентноста и отчетноста на институциите остануваат клучни за градење на доверба помеѓу владите и граѓаните и за обезбедување на ефективно функционирање на демократијата во светот. 
Правото на пристап до информации има глобално значење за функционирање на демократијата и спречување на корупцијата, но не се сите земји со исто ниво на развиеност во оваа област. Со оглед на важноста на ова право, постои потреба од понатамошна модернизација на законодавствата и административните процедури, како и создавање на механизми за подобaр надзор и заштита на правата на граѓаните.
Препораките за подобрување на пристапот до информации вклучуваат повеќе вложувања во дигитализација, зајакнување на независноста на органите за надзор на ова право, како и поттикнување на соработката помеѓу властите и граѓанското општество.
Иднината на пристапот до информации е тесно поврзана со новите технологии, развојот на правата на граѓаните и глобалните стандарди. Ова право ќе продолжи да биде еден од клучните столбови на демократијата, како едно од основните човекови права, но истовремено ќе се соочува со нови предизвици во однос на приватноста, етиката и безбедноста. Во иднина, балансот помеѓу транспарентноста и заштитата на основните права, ќе биде централна точка за успешната имплементација на пристапот до информации.

